
ARLeF: cooperazion e identitât, lenghis minoritariis e svilup economic 
La sfide intun progjet Interreg che si siere tai prossims dîs 
 
 
La ARLeF, in sinergjie cu la Accademia Europea di Bolzan (EURAC), pe prime volte e je 
partner di un progjet Interreg IV Italia-Austria “ID-Coop”. “Identitât e cooperativisim 
in teritoris di insediament di minorancis storichis e linguistichis” al è il non dal 
progjet che al à tant che obietîf chel di promovi une union inovative jenfri 
cooperativisim e minorancis par miorâ la competitivitât dai teritoris. Il progjet, inviât 
tal Otubar dal 2012 (An internazionâl des cooperativis), al varà il so moment public 
conclusîf ai 16 e 17 di Març, a Bolzan. 
 
«La idee iniziâl di fâ convivi identitât e cooperativisim e je stade vincente viodûts i risultâts 
vûts tes areis cjapadis dentri tal progjet cu la nassite di cooperativis là che no indi jerin o il 
rinfuarciment di altris che a jerin za – al dîs il president di ARLeF, Lorenzo Fabbro -. La 
Agjenzie e à partecipât al progjet cu la convinzion che al podès puartâ un valôr zontât sedi 
ae sô ativitât istituzionâl che aes realtâts teritoriâls plui debilis te lôr economie. 
Cooperazion, culture, economie, servizis, competitivitât, cressite economiche e 
oportunitâts lavorativis a son stâts declinâts in cheste esperience uniche, cjatant un 
element di union te fuarce dal patrimoni identitari presint in areis cun lenghis di minorance. 
Un inizi bon e si augurìn che al puarti altris ativitâts gnovis in suaze europeane». 
 
Par mieç de realizazion di progjets pilote in cooperativis gnovis o che a jerin za operativis, 
cuntun budget complessîf di 596 mil euros, il progjet al veve il fin di verificâ se lis 
minorancis a puedin doprâ il spirt di cooperazion tant che risorse economiche e/o 
culturâl, cjapant la ispirazion di gnovis formis di imprese sociâl di sucès. A cjâf de 
file EURAC che e à lavorât cu la colaborazion di trê partner principâi in plui de ARLeF: il 
Comun di Monfalcon, la Union economiche slovene de Carinzie e la Provincie di Belun. 
 
Pe part regjonâl, il bant publicât de ARLeF al è stât vinçût de cooperative 
“Informazione Friulana”, editore di Onde Furlane, che e à presentât une propueste 
progjetuâl inovative une vore preseade. La cooperative e à regjistrât un prin episodi 
dimostratîf di reportage radiofonic tal teritori dal comun di Drenchie, sielt par motîfs 
storics, linguistics, turistics e enogastronomics. Il demo al è stât realizât par furlan e par 
sloven, stiçant ancje l’interès di cualchi radio a difusion taliane, par vie de buine cualitât de 
ideazion e de produzion. La prime “difusion” publiche e vignarà fate propit te ocasion dai 
doi dîs EURAC di Bolzan. 

 
 
	
  
	
  


